
作者：藍仁　明

本作品收錄於《藍山集/卷05》

能得浮生幾日閒，桑榆夕景漸闌珊。

病魔可避寧浮海，詩債相尋且閉關。

燈影背窗愁作伴，雨聲喧枕夢驚還。

鹿車記得清溪路，稍待秋風更入山。

西窗僵臥動逾旬，世事淒涼淚滿巾。

老去已無兒可托，病來直與死為鄰。

孤虚履運成何事，悔吝連秋為此身。

抗節擬同松栢固，顛崖從爾雪霜頻。

衰年臥病閉柴荆，有客相過問死生。

隠几祗饒昏欲睡，杖藜非復跛能行。

社中漫忝詩名共，方外虚思藥術成。

寄語郡齋張博士，寂寥猶望故人情。

無才祗欲苦吟詩，肝腎雕鎪氣久衰。

白虎痛傳關節遍，烏蛇方送藥資遲。

下床腓股堅於石，覽鏡頭顱白勝絲。

多謝道人余復古，酒瓢新浸五加皮。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

